
Cefndir Beiblaidd:
Actau 10 –11:3

Cymeriadau:
Cadeirydd (yn siarad yn ffurfiol fel Cadeirydd pwysig), 

Caleb, 

Isaac, 

Jonathan.

Adnoddau: 

Morthwyl (gavel), llyfr cofnodion.

( y pedwar yn eistedd fel aelodau o bwyllgor)

Cadeirydd:
(yn taro’r morthwyl er mwyn cael sylw)

Iawn, gyfeillion.  Mae amser dechrau wedi pasio.  Hoffwn eich croesawu i’r pwyllgor bryd yma, gan ddiolch i chi am eich parodrwydd i ddod yma heno.  Mae mater difrifol wedi codi.

Jonathan:
Clywch, clywch.

Cadeirydd:
Cyn mynd ymhellach, ga i ofyn i Caleb agor mewn gweddi.

Caleb:
(yn codi ar ei draed) 

Hollalluog Dduw, diolch i ti am dy fawredd a’th gariad.


Rhoddwn glod i ti am ddewis datguddio dy hun o’r newydd i ni yn Iesu’r Meseia.


Diolch am y fraint o’i adnabod. Boed i dy Ysbryd ein nerthu i rannu’r newydd da am Iesu gyda’n cyd-Iddewon yma yn Jerwsalem. Amen.

Pawb:
Amen ac Amen!

Cadeirydd:
Diolch, Caleb am yr arweiniad ysbrydoledig yna.


Dw i wedi galw’r cyfarfod arbennig hwn oherwydd bod angen trafod gwaith Pedr.........

Isaac:
(yn torri ar draws yn frwdfrydig)


O ia!  Mae beth sy’n digwydd yn Cesarea mor “exciting”.  Pwy fyddai’n meddwl......

Cadeirydd:
(yn torri ar draws ac yn edrych yn gas ar Isaac)


Diolch, Isaac. Sylwadau trwy’r gadair os gwelwch yn dda. Fel roeddwn i’n dweud, mae straeon go od wedi’n cyrraedd am Pedr yn Joppa.  Mr Ysgrifennydd, wnewch chi ddarllen y cofnod priodol o’r cofnodion?

Jonathan:
(yn darllen o’r llyfr cofnodion)
“Penderfynwyd gofyn i Pedr ymweld â’r eglwysi newydd yn Jwdea a Samaria, yn arbennig eglwysi Lydda a Joppa er mwyn calonogi ac adeiladu yn y ffydd. Cytunodd Pedr i’r gwaith.”

Cadeirydd:
Yn anffodus, yn ôl y straeon sy’n ein cyrraedd, mae Pedr wedi mynd tu hwnt i’w dasg.  A dweud y gwir, mae rhywun yn amau a ydy’r gwaith wedi mynd yn ormod iddo.

Isaac:
(eto yn frwdfrydig)


Ond mae’n ffantastig!  Meddyliwch – nid Iddewon yn unig, ond pobl o genhedloedd eraill yn dod i gredu ac yn derbyn yr Ysbryd Glân....(stopio wrth weld y Cadeirydd yn gwgu arno eto)

Cadeirydd:
Sylwadau trwy’r Gadair yn unig os gwelwch yn dda, Isaac.  Dyma sy’n ein poeni ni. Bod pobl yn dilyn mympwy eu hunain heb dalu sylw o gwbl i Drefn a Chyfraith.

Mr Ysgrifennydd, ydy  Pedr wedi bod yn cymysgu hefo pobl sy ddim yn Iddewon?  Mae o’n gwybod yn iawn fel Iddew nad ydy o i fod i gyda dynion sydd heb gael enwaediad, heb sôn am fynd i’w cartrefi a bwyta gyda nhw.  Dw i wedi clywed ei fod o hyd yn oed wedi rhannu’r newydd da am Iesu’r Meseia gyda nhw. 

Jonathan:
Dyna sy’n cael ei ddweud, Mr Cadeirydd. A hynny ar sail go gadarn.

Cadeirydd :
Gwarthus!  Twt twt! (ysgwyd pen yn egnïol)

+un neu ddau arall

Cadeirydd:
Yn fy marn i fel Cadeirydd y Pwyllgor Trefn hwn, does dim dewis ond galw Pedr i gyfri.  Bydd rhaid cynnal pwyllgor arall ar ôl iddo ddod yn ôl i Jerwsalem yr wythnos nesaf.

Isaac:
Ond Mr Cadeirydd. Mae nhw’n dweud fod Duw ei hun wedi dweud wrth Pedr mewn gweledigaeth fod angen mynd at bobl sy ddim yn Iddewon.  Dw i wedi clywed rhywbeth am lond blanced o anifeiliaid aflan, a Duw yn dweud wrth Pedr am fwyta.

Cadeirydd:
Ych a fi!  Fyddai Duw ddim yn dweud hynny wrth un o’n cenedl ni!

Isaac:
Dyna oedd Pedr yn ei feddwl hefyd.  Ond clywodd Duw yn dweud bod hynny’n iawn. Dim unwaith, ond llawer o weithiau.  Ac ar ôl iddo fynd i Gesarea a siarad gyda’r cenedl-ddynion, daeth yr Ysbryd Glân arnyn nhw, yn union fel ar ddydd y Pentecost.

Jonathan:
Efallai y byddai’n syniad da, Mr Cadeirydd, i glywed beth sy gan Pedr i’w ddweud cyn dod i benderfyniad.  Pwy ŵyr?  Falla bod Duw yn gofyn i ni newid. Dych chi’n cofio beth ddywedodd Iesu “Bydd yr Ysbryd Glân yn disgyn arnoch chi, ac yn rhoi nerth i chi ddweud amdana i wrth bawb – yn......” 

Cadeirydd:
 (yn torri ar draws)

Hm!  Iawn.  Oes rhywun yn eilio cynnig yr ysgrifennydd?


(Isaac yn codi ei law)


Pawb o blaid?


(pawb yn codi llaw)


Iawn.  


Cyfarfod nesaf – wythnos i heno, gan obeithio na fydd barn Duw wedi disgyn arnon ni erbyn hynny!

EXIT y Cadeirydd.  Pawb arall yn ei ddilyn.

